
બ્રહ્મદીક્ષા

એ જ માર્ગ, બન્ધુ ! એ જ માર્ગ:

નેત્રકમળ મીંચી વિચરો છો,

પણ એ જ પ્રભુનો રાજમાર્ગ.

ગંભીર કોલાહલ ભર્યું એ બજાર

અત્ય્હારે શૂન્ય-સ્તબ્ધ-મૂર્છિત જેવું છે,

શ્રીપુરના નાગરિકો નિદ્રામાં છે:

ત્હમે પણ અખંડ નિદ્રા લીધી, બન્ધુ !

સદન્તરની સ્હોડ વાળી સૂતા.

પ્રવૃત્તિસંસારને વીંધી જતો

એ જ માર્ગ, બન્ધુ ! એ જ માર્ગ.

આગળ ઇસ્પિતાલ છે, ખરું ?

કાળનાં અવિરત મહાપૂર વહે છે,

માનવી ત્હેને ખાળવા શે મથતા હશે ?

વિધિના હાથ ઠેલ્યા ઠેલાય એમ છે ?

